
KUALA LUMPUR (9 OGOS 2021) - Hari Antarabangsa Orang Asal Sedunia disambut
pada 9 Ogos, untuk meningkatkan kesedaran mengenai keperluan populasi ini, dan untuk
meningkatkan kerjasama antarabangsa dalam menyelesaikan masalah yang dihadapi oleh
Orang Asal seperti hak asasi, persekitaran, pembangunan, pendidikan, kesihatan, pembangunan
ekonomi dan sosial. Suruhanjaya Hak Asasi Manusia Malaysia (SUHAKAM) mendukung
tema tahun ini iaitu "Leaving no one behind: Indigenous peoples and the call for a new social
contract”, yang menuntut penglibatan, penyertaan, dan persetujuan mereka dalam pembentukan
sistem dengan manfaat sosial dan ekonomi untuk semua.

Sering kali, Orang Asal dikecualikan daripada kontrak sosial, yang merupakan persetujuan atau
amalan yang tidak bertulis untuk bekerjasama bagi manfaat sosial dan ekonomi, yang
kebiasannya dipelopori oleh kaum majoriti, lalu meningkatkan kerentanan Orang Asal. Banyak
negara telah berusaha untuk memperbaiki masalah ini melalui permohonan maaf secara
terbuka, memulihkan hubungan, reformasi perundangan dan perlembagaan. SUHAKAM
menyeru agar Kerajaan Malaysia mengambil tindakan segera untuk melaksanakan semua
cadangan SUHAKAM hasil daripada Laporan Inkuiri Nasional (NI) mengenai Hak Tanah
Orang Asal/Asli di Malaysia yang diterbitkan pada bulan Ogos 2013, tanpa berlengah lagi,
disambil mengiktiraf hak Orang Asal untuk mengambil bahagian dalam proses membuat
keputusan di semua peringkat.

Pandemik COVID-19 dan impaknya yang dahsyat telah menguji kemampuan Malaysia dan
daya tahan rakyatnya, terutama bagi masyarakat rentan seperti Orang Asal. Kebanyakan Orang
Asal telah terkesan akibat pandemik COVID-19 dengan teruk kerana masalah kewangan, status
kesihatan, dan akses teknologi yang terhad sehingga mengehadkan akses kepada berita dan
perkembangan mengenai wabak tersebut. SUHAKAM mengakui dan menghargai lima inisiatif
tambahan yang diambil oleh Kerajaan untuk meningkatkan kapasiti dan mempercepat proses
vaksinasi di bawah Program Imunisasi COVID-19 Kebangsaan (PICK), termasuk penyediaan
Pusat Pemberian Vaksin (PPV) Bergerak dan program capaian dari pintu ke pintu untuk Orang
Asal. Usaha untuk menyediakan maklumat yang mencukupi dan tepat dalam bahasa tempatan
yang mudah difahami harus dilakukan, bagi memudahkan proses vaksinansi kepada komuniti
ini.

Adalah penting untuk ditekankan bahawa Artikel 21 Deklarasi PBB mengenai Hak-hak Orang
Asal (UNDRIP), menyatakan bahawa komuniti ini mempunyai hak, tanpa diskriminasi, untuk
memperbaiki keadaan ekonomi dan sosial mereka, termasuk antara lain, dalam bidang
pendidikan, kesihatan, pekerjaan, latihan vokasional dan pembelajaran semula, perumahan,
sanitasi, kesihatan, dan keselamatan sosial. Oleh itu, SUHAKAM mendesak Kerajaan,
termasuk Kerajaan Negeri dan semua pihak berkaitan, untuk mengambil langkah-langkah yang
berkaitan bagi mencapai matlamat dan memenuhi hak-hak yang termaktub.

